
In passà snegà che fa mal
Ina dretgira svizra condemna in razzist tirc

DA GUIU SOBIELA-CAANITZ

■ Ils 9 da mars 2007 ha Pierre-Henri
Winzap, president da la Dretgira di-
strictuala da Losanna, scrit ina pagi-
na d’istorgia condemnond il politi-
cher tirc Dogu Perinçek «pour discri-
mination raciale» en virtid da l’art.
261 bis dal Cudesch da dretg penal. Il
numer da matg e zercladur dal bulle-
tin «Artzakank» (1), publitgà da
l’Uniun da damas armenas a Ge-
nevra, deditgescha sias emprimas
duas paginas a lezza memorabla
sentenzia giudiziala. Il condemnà vul
recurrer tar la Dretgira chantunala e
prevesa schizunt d’ir enfin a quella da
Strassburg. Da tge sa tracti vairamain?
Pertge na vul Perinçek tuttina betg ac-
ceptar ina condemnaziun? I va per ina
dumonda che fa fitg mal dapi quasi
tschient onns.

Miffa razzista
Il «Lexicon istoric da la Svizra» scriva:
«Ina gronda part da la populaziun ar-
mena ha beneventà l’invasiun russa da
schaner 1915 en la Tirchia da l’ost. La
regenza osmana ha reagì deportond en
massa ed extirpond ina part dals Ar-
mens. Il genocidi, mess ad ir ils 24
d’avrigl, ha fatg passa in milliun d’un-
frendas ed ha sfurzà ils survivents a sa
sparpagliar (…). Ils cussegliers federals
Gustav Ador e Giuseppe Motta èn in-
tervegnids adumbatten tar la Societad
da las naziuns a favur dal ‘pievel mar-
tir’ (…). 1985 ha la sutcumissiun da las
Naziuns unidas per ils dretgs umans
renconuschì il genocidi da 1915 (…).
Dapi 1969 han ils Armens ina baselgia
aTroinex/GE; lur linguatg vegn instruì
dapi 1920 a l’Universitad da Friburg e
dapi 1974 a quella da Genevra» (2).
Deplorablamain constatti che la regen-
za da l’imperi osman moribund ha
commess in genocid encunter ses sub-
dits armens. Gist quai numna Perinçek
«ina manzegna internaziunala»
(«NZZ» dals 7 da mars 2007, p. 17).
L’atgisadra, la Societad Svizra-Arme-
nia, ha savì refutar l’atgisà grazia a dus
istorichers franzos da derivanza arme-
na, Raymond Kévorkian ed Yves Ter-
non, che han dà perditga avant la dre-
tgira. Winzap: «Il genocidi dals Ar-
mens è in fatg istoric cumprovà (…).
Perinçek ha declerà en tutta furma ch’el
na midia mai parairi, schizunt sch’ina
cumissiun neutrala duess confermar la
realitad dal genocidi dals Armens. Igl è
cler che l’atgisà al snega en num (…)
d’in slogan politic da miffa razzista

(…). Igl è palais che sias finamiras èn
razzistas e naziunalistas, lunsch davent
da cuntraversas tranter istorichers» (ci-
tà en «Artzakank», p. 1). La senzenzia
cumpiglia 90 dis praschun, cun temp
da prova, e multas totalas da bunamain
CHF 29 000. In comité d’Istanbul,
manà da Rauf Denktas, anteriur presi-
dent da la Cipra tirca, ha organisà a Lo-
sanna ina manifestaziun da var traia-
tschient aderents da Perinçek. Dus dis
avant il process ha il minister tirc da la
gistia fatg visita a ses collega svizzer;
quest ha segir punctuà l’independenza
da nossa gistia.

Ils tabus naziunalists
Pertge ha Ankara sustegnì l’atgisà? La
regenza da Recep Tayyip Erdogan vul
s’avischinar a l’Uniun europeana (UE);
perquai avess’la ferms motivs da renco-
nuscher il passà da ses pajais. Ma dapi
mais stat’la sut la smanatscha d’in culp
da stadi dals uffiziers naziunalists che

vulan serrar a sia partida («AKP»)
l’elecziun a la presidenza da la republi-
ca; quai exprima la lingia grassa da
«The Economist» (Londra) dals 5 da
matg: «The battle for Turkey’s soul»
(«La battaglia per l’olma da Tirchia»).
Erdogan ha chattà ina soluziun provi-
soria, anticipond sin fanadur elecziuns
legislativas prevesidas l’emprim per no-
vember. Ils uffiziers sa sentan clamads
a defender l’ierta naziunalista da Mu-
stafa Kemal «Atatürk» (1881–1938),
fundatur ed ideolog da la republica tir-
ca. Ternon punctuescha il fundament
geografic da lez naziunalissem: «La
sanctificaziun dal ‘réduit’ da l’Anatolia
(…) identifitgescha l’uman cun il su-
lom e scumonda da menziunar auters
pievels sin quest terratsch, ni per ier, ni
per oz (…). Uschia han sa sviluppads il
tabu curd, il tabu grec e cunzunt il ta-
bu armen. Ins n’astga menziunar nagin
sbagl tirc, maindir in genocidi. I na sa
tracta betg be da refusar ina macla, ma-

bain era da na metter en dumonda ils
cunfins orientals da l’Anatolia (…).
Evocar la pussaivladad che Tircs hajan
commess in genocidi vul dir profanar
il sulom tirc» (3).

Intercurir da radent cun pazienza
Il manader da la «CHP», la partida
principala da l’opposiziun, pretenda
che «l’UE saja quaidusa da parter la
Tirchia» («The Economist», 28 d’a-
vrigl 2007, p. 33). Ina tala fanzegna pa-
lesa la recidiva d’in trauma che va ena-
vos als davos onns da l’imperi osman,
cur ch’ils victurs l’han fatg en tocs per-
quai ch’i snegavan l’existenza d’ina na-
ziun tirca (patg da Sèvres, 1920). Ke-
mal «Atatürk» ha sdrappà lez dictat,
fundond la republica naziunalista aifer
ils cunfins d’oz, pia era cun la part prin-
cipala da l’Armenia tradiziunala, ordai-
fer l’Anatolia istorica. La pretensiun da
plis stadis da l’Occident, che la Tirchia
laschia valair il genocidi commess da

l’imperi osman, evochescha il fantas-
sem da Sèvres. Perquai recumonda in
istoricher grec d’Istanbul da na far
squitsch sin la Tirchia areguard la ren-
conuschientscha dal genocidi: «Las re-
laziuns tranter la Tirchia e l’Europa
ston sa liberar dal maletg osman per
sclerir las vistas d’omaduas varts. Quai
pretenda ch’ins lavuria da radent, cun
pazienza e minuziusamain, per recon-
stituir l’istoria, pli che per obtegnair
ina confessiun dals putgads che stgafiss
cuntraversas novas» (4). Ina tala con-
fessiun na resguardass tuttina betg la
republica tirca d’oz, mabain in imperi
svanì dapi 1922. Pir ina reconstituziun
istorica cumplessiva pussibilitass a
Tircs, Armens, Grecs, Curds ed auters
ertavels da quel mund svanì da dir sco
la scriptura tirca Elif Shafar, anteriura
docenta a Tucson/Arizona e collega dal
schurnalist armen d’Istanbul Hram
Dink, quel amitg d’Orhan Pamuk
ch’ins ha assassinà ils 19 da schaner
2007: «Nus essan ils biadis da l’imperi
osman cun tut sia varietad culturala
(…). Il linguatg è mia passiun (…).
L’englais è matematic, il tirc perencun-
ter la lingua da mias emoziuns. Ils na-
ziunalists extrems na san betg chapir
ch’ins sa esser poliglot, pluricultural e
cosmopolit. I na chapeschan betg
ch’in’autura scriva en dus linguatgs
(…). Ils cunfins dal stadi naziunal na
correspundan betg a quels da la fanta-
sia» (5). Entant blochescha la Tirchia
ses cunfins territorials cun l’Armenia
dapi 1993. En ils davos mais han ins
assassinà, en pli da Hram Dink, plis
cristians e gidieus tircs; ils 18 da matg,
da las 19.15 a las 20.00, ha in’entira
emissiun da «Deutschlandfunk» rap-
portà manidlamain sur da quai. Dapi
emnas survegnan Armens da Tirchia
smanatschas tircas da terrur e sa du-
mondan sch’i na duessan emigrar. Il
naziunalissem furiescha anc adina.
.

